
BOEKBESPREKINGS

Konig, Adrio: Hier is Ek. Pretoria, N.G. Kerk-boekhandel,
1975. 275 p. (Gelowig nagedink dl. 1 — Oor God).

Uit die pen van die bekende teoloog van Unisa, prof. Adrio Konig,
het pas weer n boek verskyn as die eerste in 'n reeks. Onder die
algemene titel: Gelowig nagedink, beoog hy naamlik om in die
volgende jare die hoofmomente van die Christelike geloof te be-
handel en dan veral so dat die gewone man dit sal verstaan. Hierdie
eerste werk handel dan oor God en die titel: Hier is Ek, is geneem
uit die boek Jesaja (vgl. o.a. Jes. 58 : 9).

Die boek is nie in die eerste plek bedoel as die uitbouing van
n ,godsleer” in die tradisionele sin van die woord nie. In vier
hoofstukke word agtereenvolgens gehandel oor God en die gode,
God en die mense, God en die geskiedenis en God en die toekoms.
Konig se motivering vir hierdie spesifieke indeling is dat dit juis
dié fasette is wat in die godsleer in die branding staan en tegelyk
dié fasette wat in die tradisionele godsleer verwaarloos is. Uit die
inhoudsopgawe is dit verder sonder meer duidelik dat dit nie gaan
om God ,op sigself” nie maar om ,God en. . dus om God in
bepaalde verhoudinge (p. 255).

In die eerste hoofstuk word aan die hand van die getuienis van
die profete en apostels gehandel oor die verhouding tussen God
en die gode in die geskiedenis van lIsrael en die eerste gemeentes.
Daar word breedvoerig ingegaan op die sogenaamde afgodspot
in die Ou en Nuwe Testament om uiteindelik die onvergelyklikheid
tussen God en die gode uit die Skrif self aan te toon as die eintlike
saak waarom dit gaan. In hoofstuk 2, wat handel oor God en die
mense, skryf Konig besonder verhelderend oor die antropomorfismes
in die Bybel en toon hy weer eens uit die Skrif self oortuigend
aan dat dit 'n bedoelde Bybelse spreekwyse is waarin ,,gepas” oor
God gepraat word. Terselfdertyd beklemtoon hy die onveranderlik-
heid van God en die feit dat daar in die Skrif self grense van die
antropomorfismes aangedui word waarbuite ons ook in ons spreke
nie mag gaan nie. In die derde hoofstuk word die betrokkenheid
van God by die geskiedenis, juis omdat die geskiedenis eintlik sy
geskiedenis is op ’'n prikkelende en oortuigende wyse aangetoon,
en handel Konig oor temas soos die lewende God, die Verbond, die
voorsienigheid van God en die raad van God. Veral die gedeelte
wat handel oor die God-is-dood-teologie is besonder insiggewend.
In die slothoofstuk oor God en die toekoms val die klem, soos in
die proefskrif van Konig, op die feit dat dit in die eerste plek gaan
om die laaste Een, naamlik Christus, die Eschatos, God se skeppings-
doel. Daar word gehandel oor God se toekomsgerigtheid in die Ou
en Nuwe Testament. Die sg. Prosesteologie word aan die orde gestel
en raakpunte, maar ook onoorbrugbare verskille teenoor 'n suiwer
Skriftuurlike siening oor God en die toekoms aangetoon. In ’n slot-
paragraaf spreek Konig oor die wese van God en toon aan hoedat

daar vanuit elke hoofstuk van die boek oor die wese van God
gespreek kan word.

Die boek bevat deurgaans indringende en ter sake toepassings
vanuit die Skrif, veral op die Suid-Afrikaanse politieke en kerklike
situasie, wat 'n mens diep laat nadink.

Alhoewel dit duidelik gestel word dat die boek veral vir die
nie-teoloog geskryf is, en alhoewel Konig in die boek talle sake as
bekend veronderstel wat in sy ander werke breedvoerig behandel
is, is die versoeking tog groot om enkele Kkritiese opmerkings te
maak, meer by wyse van vrae, wat moontlik ook vir die gewone man
probleme kan wees. Op p. 108 word gesé dat Jesus Christus nie ’n
sentrale plek in die boek inneem nie. Hoe rym dit met die Skrif-
tuurlike gedagte dat ons God alleen kan ken in en deur Christus?
God kan tog alleen uit sy openbaring geken word en sy openbaring
trek tog saam in Christus. Op p. 160 word gesé dat ons die almag
van God in die geskiedenis nie kan aanwys nie. Ons insiens kan
die kind van God wat deur die geloofsoog kyk juis die almag van
God onmiskenbaar raaksien. Ons glo nie net in die almagtige beskik-
king van God in die lotgevalle van die nasies nie maar kan dit in
die lig van die Skrif ook werklik sien. En dan ’n laaste opmerking
oor die lydensproblematiek waaraan Konig in hoofstuk 3 (die voor-
sienigheid van God) en ook weer op p. 248 aandag gee. Ons insiens
word daar nie genoegsaam ingegaan op die vraag hoe ons die dinge
wat teen die wil van God geskied (soos bv. die sonde) dan wel
moet verklaar nie. Is die kruisiging van Christus nie juis die uit-
nemende voorbeeld van ’'n daad wat deur en deur sonde van die
mens was, maar aan die ander kant tog ook God se beskikking en
een van die hoofmomente in sy heilsplan met ons nie? Ons dink
hier ook aan die boek Job waar die Satan van God toestemming
moes vra voordat hy iets aan God se kind kon doen. Ons volstaan
met hierdie enkele opmerking.

Die groot waarde van hierdie boek & in sy aktualiteit en die
helder en duidelike wyse waarop daar geslaag is om die Skrif te
laat spreek tot die gewone man. Ons het hier ’'n positiewe en bale
verdienstelike bydrae om die geloof in die God van die Skrif juis
vandag ’'n lewende werklikheid te maak. Hierdie boek verdien 'n
plek op elke boekrak en daar word gretig uitgesien na die volgende
dele in hierdie reeks deur 'n begaafde teoloog.

Ds. C. F. C. Coetzee.

Beukes M. J. du Plessis: Kategese as opdrag aan die kerk.
Pretoria, U.P., Afd. A. Ongepubliseerde D.D.-proefskrif,
Maart 1974.

Hoewel bogenoemde proefskrif nie deur die redaksie aan onder-
getekende opgedra is om te resenseer nie, wil ek dit tog langs die
weg van 'n boekbespreking in In die Skriflig onder meerdere aandag
bring. Vir hierdie optrede is daar 'n tweérlei motivering: eerstens
word werke, veral proefskrifte en verhandelinge uit die vakgebied
van die amptelike vakke, veral dan Kategetiek, nie dikwels vir be-

spreking na In die Skriflig verwys nie, te meer nog as so 'n proef-
skrif nie gepubliseer word nie. 'n Tweede motivering waarom ek
hierdie proefskrif onder die aandag wil bring is weens die wyse
waarop die kandidaat dit aanpak.

Ondergetekende het al in ’n vorige uitgawe van In die Skriflig
(Des. 1975) die standpunt gestel dat met die situasie van die ampte-
like vakke in ons land vandag, daar veel meer in proefskrifte en
wetenskaplike bydraes behoort uitgegaan te word van die direkte
gegewens wat die Skrif self bied. Bepaalde begrippe behoort in
dieptestudies ontleed te word en van daaruit riglyne na die praktyk
getrek te word.

Dit is die metode wat dr. Beukes in hierdie proefskrif gevolg het.
In ses hoofstukke ontleed hy sekere Nieu-Testamentiese begrippe wat
vir die kategese van belang is. Hy ontleed agtereenvolgens die be-
grippe: KOfTijx®®) SiSaaKo), oiKoSofiE<u, fia&rjTEVoj €N -zmSevw.

Op voetspoor van en uit die gegewens van Teologiese Woorde-
boeke gaan hy die betekenis van hierdie begrippe na in die Ou
Testament, Klassieke Grieks en in die Nuwe Testament.

Die gevolgtrekking wat hy trek uit die ontleding van die Bybelse
begrippe is logies en verfrissend, hoewel hy nie alle lyne na die
praktyk deurtrek nie. Van sy belangrikste gevolgtrekkings is onder
andere dat kategese ’'n bepaalde vorm of gestalte van die verkon-
diging van die kerk is; dat kategese formed moet bestaan uit ver-
telling, verklaring en kontrolering van die Bybelse gegewens met
betrekking tot Jesus Christus se Persoon, Woord en werk, en dat daar
'n onlosmaaklike verband bestaan tussen kategese en die ander
verkondigingsgestaltes.

Dit moet as 'n jammerte beskou word dat in die ontleding van
begrippe en in die aantoning van die verband tussen kategese en
ander verkondigingsgestaltes, daar geen verwysing is na die stan-
daardwerk van Firet, J.: ,,Het Agogisch Moment in het Pastoraal op-
treden” nie. Met begripsontleding het Firet in genoemde werk baan-
brekerswerk gedoen vir die amptelike vakke.

Na ontleding van die begrippe gee Beukes kortliks aandag aan
die georganiseerde kategese in die vroegste eeue (hfst. 7). Daarna
word aan die orde gestel: Kategese as verkondiging (hfst. 8); die
wese en subjek van die kategese (9 en 10); die verhouding van
kategese tot die ander verkondigingsgestaltes (11); die stof van
die kategese (12) en die kategetiese metode (13). Bepaalde aan-
bevelings oor die kategese in die Nederduits Hervormde Kerk word
in hoofstuk 14 onder die opskrif ,,Korrektuur” gemaak.

Nieteenstaande my hartlike instemming met en beklemtoning
van my waardering vir die regte aanpak van dr. Beukes, veral dan
met die feit dat die ontleding van die Bybelse gegewens so 'n pro-
minente plek in hierdie studie inneem, moet tog ook op ’n leemte
gewys word. Die leemte in hierdie proefskrif is dat feitlik geen
aandag bestee word aan die rol en funksie van die hulpwetenskappe
vir die Kategetiek in die praktyk nie. Daar word wel sydelings ge-

waarsku dat kategese nie oorheers moet word deur ,’n skoolse
gees in die metode nie”. Op p. 239 word gestel dat die hulpweten-
skappe handig aangewend kan word, o.a. deurdat rekening gehou
word met die bevattingsvermoé van die kind, 'n Mens kan egter nie
ontkom aan die gedagte dat daar by dr. Beukes skynbaar ’'n reak-
sionére eliminering is van die waardevolle bydrae wat die hulp-
wetenskappe kan lewer vir die Kategetiek.

Formeel kon die proefskrif beter versorg gewees het. Hoewel
n hele bladsy met errata voor in aangebring is, is daar tog nog
spel- en stelfoute wat nie in hierdie errata gedek word nie. In
die skraal lys van vakwetenskaplike werke oor Kategetiek in Afri-
kaans is dié proefskrif 'n welkome nuwe bydrae (en beklemtoning!).

Dit kan met groot vrug gebruik word.
C. J. H. Venter.

BOEKE ONTVANG VIR BESPREKING

Die Verenigde Protestantse Uitgewers (Edms.) Bpk., Posbus
1822, Grey’s Pass, Kaapstad.

Proff. H. Jonker, B. J. Oosterhoff e.a.. Het Hoge Woord. Theologische
bijdragen over het Schriftgezag van reiinisten der GTSV ,,Voe-
tius”. Piys R7,18.

A. en J. Ridderbos, W. H. Gispen e.a.: Loven en Geloven. Opstellen
van collega’s en medewerkers, aangeboden aan prof. dr. Nic
Ridderbos. Prys R13,38.

E. Exalte: De Dood Ontmaskerd. De voorbereiding op de dood in de
late middeleeuwen, in de reformatie en in de gereformeerde
teologie in de 17e en begin 18e eeuw. Prys R9,30.

E. Exalte: Beleefd Geloof. Acht schetsen van Gereformeerde theo-
logen uit de 17e eeuw. Prys R7,18.





